
“கடவுளே!”


“என்ன, என்ன?”


“நீ பேசறது ரொம்பவும் அநியாயமா இருக்குடா.”


“என்னது அநியாயமா, அந்த வார்த்தைக்கு அர்த்தம் தெரியுமா உனக்கு?”


“நீ பேசற விதமே தப்பு அர்விந்த்.”


“அப்ப நீ பாக்கற விதம் மட்டும் சரியாக்கும்? வெளிய சொல்லிடாத சிரிப்பாங்க” என்று ரிமோட்டை எடுத்து சேனலை மாற்றியவன், திவ்யாவிடமிருந்து பதில் எதுவும் வராதது கண்டு “ஏய் நான் ஜெயிச்சுட்டேன்” என்று குதித்தான்.


“டேய் நம்மாளுதான்டா அவுட்டாயிருக்கான், எதுக்கு இப்படிச் சிரிக்கிற? நாட்டுப்பற்று அதிகமா இருக்கற யாராவது பாத்தா அடிவாங்காம தப்பிக்கமாட்ட” என்று தன் அறையிலிருந்து வந்து அமர்ந்தான் அவர்களின் அண்ணன் சத்யன்.


“அண்ணா”


“என்ன திவ்யா?”


“அண்ணா டாபிக் கொஞ்சம் ஓவராத்தான் இருக்கும். ஆனா அதுக்கு நீங்க யோசிச்சு நடைமுறைக்கு ஒத்துப் போற மாதிரி பதில் சொல்லணும்.”


“என்னமா சொல்லு?”


“அண்ணா கண்டதும் வர்றதுதான் காதல்னு அர்விந்த் சொல்றான். அது எப்படியோ பார்த்தோ, பழகியோ வரட்டும் ஆனா விஷயம் அதில்லண்ணா.”


“சரி வேறென்ன?”


“அப்படிக் காதல் வந்ததுக்கப்புறம் அந்த லவர்ஸ் ரெண்டு பேரும் எப்படி வேணும்னாலும் சுத்துவாங்களாம், அதாவது லிமிட்டோடதான்.”


“ஏய் நியாயம் உன் ஸைட் வரணும்கறதுக்காக மேக்கப் பண்ணி வசனம் பேசாத, நார்மலா எல்லை மீறாம எல்லா லவர்ஸ் மாதிரியும்” என்றான் அர்விந்த்.


“அதத்தான்டா நானும் சொல்ல வர்றேன், இனி நான் சொல்லி முடிக்கற வரைக்கும் நீ பேசக் கூடாது.”


“சரி சொல்லு, சொல்லு.”


“அப்படிச் சேர்ந்து சுத்தும் போது பேரண்ட்ஸ் ஞாபகமெல்லாம் துளி கூட வராதாம், அதாவது வரணும்கற அவசியம் இல்லையாம்.”


“சரி”


“அப்படி சுத்தற வரைக்கும் சுத்தி முடிச்சுட்டு அல்லது சுத்திட்டிருக்கும் போதே கூட அவங்களுக்குக் கல்யாணம்னு பேச்சு வந்தா, ரெண்டு பேரும் அவங்கவங்க பேரண்ட்ஸ்கிட்டப் போய் தங்களோட காதலை சொல்லி கல்யாணத்துக்கு பர்மிஷன் கேப்பாங்களாம்.”


“ம். அப்புறம்?”


“பர்மிஷன் கிடைச்சுட்டா சந்தோஷம், இல்லைன்னாலும் அவங்க நிலையை எடுத்துச் சொல்லுவாங்களாம்.”


“ஆனா அதப் புரிஞ்சுக்காம அவங்க பேரண்ட்ஸ் உங்களுக்குக் காதல் தான் முக்கியம்னு பட்டா எங்க முகத்துலையே விழிக்காதீங்க, சொத்துல ஒரு பைசா கூடத் தரமாட்டோம், இனிமே உனக்கும் எங்களுக்கும் எந்த சம்பந்தமுமில்லன்னெல்லாம் சொல்லி மிரட்டுனாங்கன்னா பெத்தவங்களுக்காக அவங்க காதலை விட்டுக் குடுத்துடுவாங்களாம்.”


“ஆஹா!”


“அதாவது அவங்களோட பேரண்ட்ஸ்க்காக உயிருக்குயிரான, தெய்வீகக் காதலை தியாகம் பண்ணிட்டு பழையபடி தனித்தனியா பிரிஞ்சு போயிடுவாங்களாம்.”


“அடடா என்ன ஒரு தியாக மனப்பான்மை” என்று சத்யன் ஆச்சரியப்பட்டான்!


“ஏய் நியாயம் உன் பக்கம் வரணுங்கறதுக்காக வசனம் பேசாத,”


“சும்மா கத்தாத அர்விந்த், நீ சொன்னதத்தான் அப்படியே நான் திருப்பிச் சொன்னேன். அட அப்ப நீ சொன்னது சரியில்லைன்னு நீயே ஒத்துக்கறையா?”


“மனசார லவ் பண்றோம். ஒன்னு சேர்றதுக்கு முடிஞ்ச அளவுக்கு ட்ரை பண்றோம். ஆனா பேரண்ட்ஸ் எதையும் புரிஞ்சுக்காம காதலே தப்புன்னா பிரியறதத் தவிர வேற வழி?”


“என்ன அண்ணா, அவன் சொல்றத சரின்னு நீங்க ஒத்துக்கறீங்களா?”


“அதுல என்ன சந்தேகம்?” என்றான் அர்விந்த்.


“கொஞ்ச நேரம் பேசாம இரேன்டா” என்றான் சத்யன்.


“அப்ப பிராக்டிக்கலா பதில் சொல்லுங்க.”


“அதாவது பேரண்ட்ஸக் கஷ்டப்படுத்தற பாவத்தையெல்லாம் இவங்க செய்யவே மாட்டாங்களாம். இப்ப மேக்ஸிமம் லவர்ஸ் இப்படித்தான் செய்யறாங்களாம், நடைமுறையா யோசிச்சா இதுதான் சரியான, யதார்த்தமான முடிவுன்னு அர்விந்த் சொல்றாண்ணா.”


“சரி நீ என்ன சொல்ற?” என்று தங்கையிடம் கேட்டான் சத்யன்.


“நான் என்ன சொல்றேன்னா, சொந்தக் கால்ல நிக்காம சோத்துக்கே மத்தவங்க, அதாவது பெத்தவங்க கைய எதிர்பாத்துட்டிருக்கறவங்களுக்கு காதலே வேண்டாங்கறேன்.”


“கரெக்ட்” என்று சத்யன் சிரிக்க, “ஏய் விஷயத்துக்கு வா” என்று கத்தினான் அர்விந்த்.


“ரெண்டு ஸைட்ல இருந்தும் சம்மதம் கிடைக்குமான்னு பாக்கணும், ஆனா உடனே கிடைச்சுடணும்னு எதிர்பார்க்கறதும் பேராசைதான். பெத்தவங்களுக்கும் பிள்ளைகள் மேல சில எதிர்பார்ப்புகள் இருக்கும் தான், உண்மையான காதலா இருந்தா பேரண்ட்ஸ்க்கு புரிய வெச்சு எத்தன வருஷமே ஆனாலும் ஸ்ட்ராங்கா நின்னு ஜெயிக்கணும்.”


“ம். அப்புறம்?”


“அப்படி எதுவுமே செய்யாம நாமும் போராடினோம், சம்மதம் கிடைக்காதது நம்ம தப்பு கிடையாதுன்னு பிரிஞ்சுட்டா அதுக்குப் பேர் காதலே இல்லன்னு சொல்றேன்.”


“இவ சொல்றதப் பாத்தா ஜாதகத்துல பத்துப் பொருத்தம் இருக்கான்னு பாத்துட்டுத்தான் லவ்வே வரணும்னு சொல்ற மாதிரியிருக்கு” என்று சிரித்தான் அர்விந்த்.


“சிரிக்காதடா, இப்ப நான் சொல்றதே கூட உன் ஸைட்ல இருந்து யோசிக்கறதால மட்டும்தான். சும்மா ஜாலியா டைம்பாஸ் பண்றதுக்காக சேர்ந்து சுத்தறதையெல்லாம் எதுக்கு காதல்னு சொல்லி ஜோக்கடிக்கணும் சொல்லு?”


“முதல்ல நீ இந்தக் காலத்துக்கு வா, சும்மா கிழவி மாதிரி உளறாத,”


“எந்தக் காலமா இருந்தா என்னடா, காதல் நூறு பர்ஸன்ட் மனசு சம்பந்தப்பட்டது. இது இல்லேன்னா இன்னொன்னுன்னு போக முடிஞ்சா அது காதலா இருக்க முடியாது. உண்மையான காதலா இருந்தா அங்க பிரிவுக்கு இடமே இல்ல.”


“அப்ப வேற வழியே இல்லாத எத்தனையோ லவர்ஸ் மத்தவங்களுக்காக அவங்க காதலை விட்டுக் கொடுத்துட்டு சந்தோஷமாத்தான் வாழ்ந்துட்டிருக்காங்க, அவங்களைப் பத்தியெல்லாம் என்ன சொல்ற?”


“அப்படி லவ் ஃபெயிலியர் ஆகியும் வேறொருத்தங்கள கல்யாணம் பண்ணிக்கிட்டு நிஜமாவே மனசார சந்தோஷமான வாழ்க்கை வாழ்ந்துட்டிருக்காங்கன்னா, அவங்க லைஃப்ல முன்னாடி வந்தது காதலா இருக்க முடியாது.”


“தீர்ப்பு சொல்ல வேண்டிய பெரிய மனுஷன் ஒருத்தன் இருக்கறதயே மறந்துட்டு நீங்க பாட்டுக்கு பேசிட்டிருக்கீங்க.”


“சொல்லுங்கண்ணா நீங்க யார் பக்கம்?” என்று கேட்டாள் திவ்யா.


“ரெண்டு ஸைடுமே ஒத்துக்க வேண்டிய காரணங்கள் இருக்குமா.”


“என்ன சொல்றீங்க?” என்று தன் அண்ணனைப் பார்த்தாள் திவ்யா.


“ஆமாம்மா. காதல் தோல்வின்னு தற்கொலை முடிவு எடுக்கற எத்தனையோ பேரப் பாத்துட்டுத்தானே இருக்கோம். அதுக்கு அர்விந்த் சொல்றது பெட்டர்தானே.”


“ஆனாலும் இந்தக் காலத்துப் பசங்களுக்கு லவ் பண்றது டைம் பாஸிங் மேட்டராயிடுச்சு. சக்ஸஸ் ஆனாப் பார்க்கலாம் இல்லாட்டி இன்னொன்னுன்னு முதல்லையே பேசி முடிவெடுத்துக்கறாங்க. அதே மாதிரி அந்தப் பிரிவு எண்ணமே மனசுல மேலோங்கியிருக்கும் போது பிரச்சனைகளை எதிர்த்து நின்னு போராடற தைரியம் மட்டும் எங்கிருந்து வரும்? டாடாக் காட்டிட்டு ஆளுக்கொரு வழில போக வேண்டியது தான்.”


“இந்த மாதிரி நடந்துக்கற சில பேராலதான் உண்மையான காதலுக்கும், காதலர்களுக்கும் கூட மதிப்பில்லாமப் போயிடுச்சு.”


“அதே மாதிரி உன் ஸைட்ல இருந்து பாத்தாலும் என்னதான் உண்மையான காதலா இருந்தாலும், நம்ம வாழ்க்கை மட்டும் தான் பெரிசுன்னு எல்லா நேரத்துலையும் முடிவெடுத்துட முடியாது திவ்யா.”


“சில நேரங்கள்ள சிலருக்காக அவங்களும், நமக்கு ரொம்ப வேண்டியங்களா இருக்கற பட்சத்துல ஒரு சிலத அது காதலாவே இருந்தாலும் தியாகம் பண்ணித்தான் ஆகணும்” என்று சத்யன் சொல்ல, திவ்யா அர்விந்த் இருவருமே சமாதானமே இல்லாமல் ஒருவரை ஒருவர் பார்த்துக் கொண்டனர்.


“ஒரு சின்ன திருத்தம் டைம் பாஸ் பண்றதுக்காக லவ் பண்றவங்கெல்லாம் இந்த பேச்சுலையே வரல” என்று அர்விந்த் திரும்பிக் கொண்டான்.


“எது எப்படியோ ரொம்பக் கஷ்டப்பட்டு படிக்கறதுக்கோ, வேலைக்கோ அனுப்பினா அவங்களையெல்லாம் ஏமாத்திட்டு லவ் பண்றேன் பேர்வழின்னு கண்டபடி சேர்ந்து சுத்த வேண்டியது. கடைசியா குடும்ப மானத்தக் காத்துல பறக்க விட வேண்டியது.”


“கடைசியா நீ என்ன தான் சொல்ல வர்ற?” என்று தங்கையிடம் கேட்டான் சத்யன்.


“உடம்பால கூட நம்ம விருப்பம் இல்லாமலே கெட்டுப் போக முடியும், ஆனா மனச நாம நினைச்சா சுத்தமா வெச்சுக்க முடியும். அதுதான் நமக்குன்னு வரப்போற வாழ்க்கைத்துணைக்கு நாம கொடுக்கற கிஃப்ட்டுன்னு எல்லா யங்க்ஸ்ட்டர்சும் நினைக்கணும். ஆனா அப்படியெல்லாம் இந்தக் காலத்துல நூத்துல ஒருத்தர் இருக்கறதே அதிசயம் தான்.”


“அப்பப்பா என்ன கோபம்! விட்டாக் கண்ணகி மதுரையை எரிச்ச மாதிரி எங்களையெல்லாம் எரிச்சுடுவ போலிருக்குமா,” என்றான் அவளது அண்ணன் சத்யன்.


“வெரி குட் டயலாக், ஒரு நல்ல சினிமாக் கதை வசனம் கேட்ட மாதிரியிருக்கு”


“தீர்ப்புச் சொன்ன பெரிய மனுஷன யாராவது கண்டுக்கறாங்களா? முதல்ல இந்தக் காலத்துப் பசங்களுக்கு மரியாதைப்பத்தி சொல்லிக் கொடுக்கணும்பா.”


“நடுவர் சொன்ன தீர்ப்பு நியாயமா இருக்கற பட்சத்துலதான் அதெல்லாம் அண்ணா.”


“ஓ, அப்ப எதும்மா சரியான தீர்ப்பு?”


“சேர்ந்து வாழ முடியாத சூழ்நிலை வரலாம்தான், ஆனா அதனால அவங்க காதலும் மறைஞ்சு போயிடுமா என்ன? உண்மையான காதலா இருந்தா லைஃப்ல ஒன்னு சேர முடியாமப் போய்ட்டாலும் அதைத் தோல்வியா நினைக்க மாட்டாங்க, மனசால கூட இன்னொருத்தங்கள நினைச்சுப் பார்க்க மாட்டாங்க.”


“ஐயோ நான் இன்னும் கொஞ்ச நேரம் இங்க இருந்தா பைத்தியமானாலும் ஆயிடுவேன். என்னோட கிரிக்கெட் டீம் ஃப்ரெண்ட்ஸ் வெயிட் பண்ணிட்டிருப்பாங்க நான் கிளம்பறேண்ணா” என்று அர்விந்த் கார் சாவியை எடுத்துக் கொண்டு ஓட, “இதப்பார்றா இனிமே தான் இவனுக்கு புதுசா பைத்தியம் பிடிக்கணுமாமே” என்று சிரித்தாள் திவ்யா.

“சத்யன் நேரமாச்சுப்பா.”


“இதோ நான் போய் வண்டி எடுக்கறேன் வாங்கம்மா.”


“பெரிய வண்டியே எடுத்துக்கோப்பா, மண்டபத்துல இருந்து யாராவது வீட்டுக்கு தங்க வந்தாக் கூட சவுகர்யமா இருக்கும்.”


“சரிமா இன்னோவா எடுத்துக்கறேன்.” திவ்யாவுடன் “மாடசாமி” என்று தோட்டக்காரனை அழைத்துக் கொண்டே காரை நோக்கி வந்தார் ஜானகியம்மா.


“அம்மா கூப்டிங்களா?”


“ஆமாம்பா வீட்டப் பார்த்துக்கோ, எப்பவும் போல ஒன்பது மணிக்கு கேஜ்ல இருந்து நாய் ரெண்டையும் வெளிய விட்ரு,”


“சரிங்கம்மா.”


“நாங்க வர்றதுக்கு பத்துக்கு மேல கூட ஆகலாம், இப்பவே சாப்பிட்டு வந்து இங்கேயே இரு.”


“அப்பவே சாப்பிடாச்சுமா” என்று அசடு வழிந்தான்.


“அட பொண்டாட்டி கூட சண்டையெல்லாம் சரியாயிடுச்சு போல” என்று அவர் கேட்டதற்கு, அதே அசட்டுச் சிரிப்புடன் தலையைச் சொறிந்தான்.


“சரி ரொம்ப வெக்கப்படாத, நாங்க கிளம்பறோம்.”


“சரிங்கம்மா” என்று அவன் சொல்வதற்குள் கார் புறப்பட்டு விட்டிருந்தது.


“திவ்யா நீ முன்னாடி உக்காந்திருக்கலாமில்ல.”


“நீங்க உக்காருவீங்களோன்னு நான் பின்னாடி ஏறிட்டேன் பெரியம்மா.”


“எப்படியோ என்னை டிரைவர் ஆக்கறதுல உங்களுக்கெல்லாம் சந்தோஷம்.”


“நான் ஓட்டவாண்ணா?”


“அது சரி, அதுக்கு நானே டிரைவரா இருந்துக்குவேன்.”


“ஏம்பா அவ நல்லாதானே ஓட்டுவா.”


“சீக்கிரம் போய்ச் சேரணும். இப்பவே நாம இன்னும் வரலைன்னு எல்லாரும் பாத்துட்டிருப்பாங்க.”


“ஆமாம், சீக்கிரம் போப்பா.”


“சரிமா, என்ன பெருமூச்செல்லாம் பலமா இருக்கு?”


“என்னத்த சொல்றதுப்பா, உன்ன விட அஞ்சு வயசு சின்னவன் அவன் கல்யாணத்துக்குத்தான் போயிட்டிருக்கோம்.”


“நல்ல வேளை சொன்னீங்க, நான் போய் அது யாருன்னு தெரியாம முழிச்சிருப்பேன்.”


“நான் சீரியஸாய் பேசறது உனக்குக் கிண்டலா இருக்காப்பா.”


“அச்சச்சோ கவலைப்படாம வாங்கம்மா, நானென்னவோ கல்யாணம் பண்ணிக்க மாட்டேன்னு சொன்ன மாதிரி.”


“என்னப்பா நீதானா பேசறது?”


“ரொம்ப சந்தோஷப்படறீங்களே, எனக்கேத்த மாதிரி பொண்ணு கிடைக்கணும்மா.”


“கிடைச்சுட்டா அடுத்த முகூர்த்தத்துல கல்யாணத்துக்கு ஒத்துக்கணும்.”


“அதுல என்ன சந்தேகம்?”


“அண்ணா பெரியம்மா கைவசம் நிறைய ஜாதகம் வெச்சிருக்காங்க.”


“ஆமாம்மா, அவன் மட்டும் சொன்ன மாதிரி நடந்துக்கிட்டாப் போதும்.”.


“மண்டபம் வந்துடுச்சு ரெண்டு பேரும் இறங்கிக் கோங்க, நான் போய் காரை வரிசைல போட்டுட்டு வந்துடறேன்.”


“என்னப்பா நீ சொன்னத நம்பலாம் தானே” என்று காரை விட்டு இறங்கிக் கொண்டே மகனைப் பார்த்தார் ஜானகி.


“சத்தியம் வேணும்னாப் பண்ணட்டுமாமா, அதான் என் பேரே சத்யனாச்சே.”


“அதானே நீ சொன்னா சரிதான்.”


“அச்சச்சோ விட்டா இப்பவே ஒரு பொண்ணப் பார்த்து கட்றா தாலியன்னு சொல்லிடுவாங்க போலிருக்கே.”


“பின்ன இப்பத்தான் யாரோ கல்யாணத்துக்குத் தயார்னு சொன்னாங்க, பொய்யா?”


“அட அருமைத் தங்கையே நீயுமாம்மா, போம்மா போ.”


“வாங்கண்ணா பொண்ணு மண்டபத்துக்குள்ளயே கூட ரெடியா இருக்கலாம்,” என்று சிரித்துக் கொண்டே தன் பெரியம்மாவைப் பின் தொடர்ந்தாள் திவ்யா.


“ஹாய் பிரதீப்.”


“சத்யன் வாப்பா, அம்மாவும், திவ்யாவும் உள்ள போயிட்டிருக்காங்க பாத்தேன்.”


“ஆமாம். அப்புறம் அத்தை, மாமா, அனிதா எல்லாரும் வந்துட்டாங்களா?”


“அதெல்லாம் வந்துட்டாங்க.”


“என்ன பிரதீப் ரொம்ப சலிச்சுக்கற?”


“பின்ன என்னப்பா ரெண்டு மணி நேரமா மேக்கப் நடந்துட்டிருக்கு. ஆனாலும் முடிஞ்ச பாடில்ல. வாங்க மீதியெல்லாம் மண்டபத்துல போய் பாத்துக்கலாம்னு அழைச்சுட்டு வர்றதுக்குள்ள போதும், போதும்னு ஆயிடுச்சு.”


“அட நீ வேறப்பா, சௌம்யா ஆல் இந்தியா டூர் போயிருக்கா. கல்யாணத்துக்கு வரச் சொன்னா இப்படி திடீர்னு முடிவு பண்ணினால்லாம். என்னால பாதியில வர முடியாதுன்னுட்டா.”


“ஏன் அவ கல்யாண டேட் ஃபிக்ஸ் பண்ணினதுக்கப்புறம் தானே டூர் கிளம்பினா?”


“ரெண்டு டேட்ல நிச்சயமா பின்னாடி டேட்ல தான் கல்யாணம் இருக்கும்னு கிளம்பிப் போயிருக்கா, இப்ப அப்பாவக் கூப்பிட்டு கன்வின்ஸ் பண்ணிட்டா.”


“அவ தான் அப்பா செல்லமாச்சே. அதுக்கும் மேல மாமாவுக்கு மேல யாரும் பேச மாட்டாங்கன்ற தைரியம் வேற.”


பிரதீப், அனிதா மற்றும் ஸ்ரீநிதி மூவரும் சத்யனின் தந்தை ராகவனின் அக்கா பிள்ளைகள்.


சத்யன், அர்விந்த் மற்றும் சௌம்யா மூவரும் ஜானகி ராகவன் தம்பதியின் பிள்ளைகள்.


ராகவனுக்கும், அவரது அக்கா கலைவாணிக்கும் அடுத்ததாக கடைசியாகப் பிறந்த இளையவன் ராஜேந்திரனின் மூத்த பிள்ளை நித்யானந்துக்குத் தான் திருமணம்.


அவருடைய இளைய மகள் ஹரிணி இந்த வருடம் தான் பிளஸ் டூ முடித்திருந்தாள்.


கல்யாண மாப்பிள்ளை நித்யானந்த்துக்கு யாரும் எதிர்பார்க்காத விதமாக இருபது நாட்களுக்குள்ளேயே திருமணம் நிச்சயமாகி விட்டிருந்தது.


மணப்பெண் சங்கீதாவுக்கும், நித்யானந்த்துக்கும் ஒரு குடும்ப விஷேசத்தில் பார்த்ததும் மிகவும் பிடித்துப் போய்விட்டது.


சங்கீதா அவர்கள் குடும்பத்தில் மூத்த பெண், அவளுக்கு இளையவர்கள் இருவரும் பெண்கள்.


ஏற்கனவே மாப்பிள்ளை தேடிக் கொண்டிருந்த சங்கீதாவையும் நித்யானந்த் குடும்பத்துக்கு மிகவும் பிடித்துப் போனதோடு, ஜாதகமும் பொருந்திப் போக திருமணம் நிச்சயிக்கப்பட்டுவிட்டது.


“வா சத்யன் உள்ள போகலாம், மாமா ரொம்ப நேரத்துக்கு முன்னாடியே இன்னும் கிளம்பலையான்னு போன் பண்ணினார்.”


தன் பெரியம்மாவுடன் உள்ளே போக முயன்ற திவ்யாவை அங்கிருந்த இளையபட்டாளம் தடுத்து தங்களுடன் வரவேற்பறையில் நிற்க வைத்துக் கொண்டது.


“வாங்க, வாங்க.”


“என்ன வரவேற்பெல்லாம் பலமா இருக்கு. நீங்கெல்லாம் கூட இந்த மாதிரி வேலையெல்லாம் செய்வீங்களா?” என்று கேட்டான் சத்யன்.


“என்ன கிண்டலா? அந்த மேடம் என்னடான்னா டூர் அது இதுன்னு ஊர் சுத்தறா, நீங்க யாரோ நாலாவது மனுஷங்க வீட்டு விசேஷத்துக்கு வர்ற மாதிரி வந்துட்டு எங்களையே கேள்வி கேக்கறீங்க.”


“யாரு நானா? காலைல இருந்து மண்டபத்துல எல்லா வேலையும் பாத்துட்டு, ஒரு மணி நேரத்துக்கு முன்னாடி தான் வீட்டுக்குப் போய் குளிச்சு கிளம்பி வந்திருக்கேன்” என்றான் சத்யன்.


“அது சரி பொண்ணோட தங்கச்சிங்க ரெண்டு பேரும் செம க்யூட், ஓவரா ஜொள்ளு விடாம நம்ம பசங்களப் பாத்துக்கணும்” என்று அனிதா சத்யனை ஓரக் கண்ணால் பார்த்துக் கொண்டே சொல்ல, “ஓ அதனால தான் உங்கள யாருமே பாக்க மாட்டேங்கறாங்களேன்னு ரிஷப்சன்லயே வந்து நின்னுட்டீங்களா” என்று சிரித்தான் சத்யன்.


“என்ன பண்றது சத்யன்? அப்படி வந்து நின்னும் கூட பலனே இல்ல. உன்ன மாதிரி இருக்கறவங்க மட்டும் தான் வந்துட்டிருக்காங்க.”


“சரி சரி ரொம்பக் கவலைப்படாத அனிதா, அங்க பாரு உனக்கு ஏத்த மாதிரி, நீ எதிர்பார்த்துட்டிருக்கற மாதிரி ஒருத்தர் வந்துட்டிருக்கார்” என்று சத்யன் காட்டிய திசையில், ஒரு எழுபத்தைந்து வயது தாத்தாவும் அவரது மனைவி போல மதிப்பிடக் கூடிய ஒரு பாட்டியும் வந்து கொண்டிருந்தார்கள்.


“யார சொல்ற சத்யன்? உனக்கேத்த மாதிரி ஒரு பாட்டி வந்துட்டிருக்காங்களே அவங்க கூட வர்றவங்களையா?” என்று கேட்டாள் அனிதா.


அதற்கு சத்யன் பதில் சொல்ல வாய் திறக்க, அந்தப் பெரியவர்கள் அருகிலேயே வந்துவிட்டிருந்தனர்.


“அட வாப்பா, இருந்திருந்து இவங்க கூடப் போய் இவ்வளவு நேரம் பேசி டைம் வேஸ்ட் பண்ணிட்டியே. திவ்யா இவங்கெல்லாம் இங்க இருக்கற வரைக்கும் நீயும் பக்கத்துலையே இரு, அப்பதான் மாப்பிள்ளை ஸைட்லயும் க்யூட்டா ஒரு பொண்ணாவது இருக்கான்னு வர்றவங்க தெரிஞ்சுக்குவாங்க” என்று பிரதீப் சொல்லிவிட்டு சத்யனுடன் உள்ளே போக, இளைய பட்டாளம் ‘ஓஹோஹோ’ என்று ராகம் பாடியது.


ஓரிருவர் வர ஆரம்பிக்க, அவர்களை பன்னீர் தெளித்து வரவேற்று சந்தனம் குங்குமம் கொடுத்து உள்ளே அனுப்பினார்கள்.


தொடர்ந்து அர்விந்த் உள்ளே வர, அவனுடன் வாயிலில் இருந்து பேசிக் கொண்டே ஒரு பெண்மணியும் உள்ளே வந்தார்.


சில வார்த்தைகள் அர்விந்த்துடன் பேசிவிட்டு அவர் உள்ளே போக, அவன் ரிஷப்சனிலேயே நின்று விட்டான்.


“ஒரு வழியா உள்ள போய்ட்டாங்களா அர்விந்த், என்னப்பா அந்த ஆன்ட்டி கூடப் போய் இவ்வளவு ரசனையாப் பேசிட்டிருந்த?”


“டைம் வேஸ்ட் பண்ணிட்டையே அர்விந்த். அவங்களுக்கு ரெண்டு பேருமே பசங்க தான்” என்று ஹரிணி இழுக்க, “அதுலயும் ஒன்னு கூடத் தேறாது” என்று முடித்தாள் ஸ்ரீநிதி,


“அழகான பசங்கள பாத்தா அப்படித்தான் நின்று பேசுவாங்க, நீங்க அதையெல்லாம் பெரிசா எடுத்துக்காதீங்க” என்று அர்விந்த் சிரிக்காமல் சொன்ன விதத்தில், “பையனுக்கு நினைப்பு ரொம்ப அதிகம் போலிருக்கே” என்று அனைவரும் சிரித்தனர்.


அதற்குள் சத்யன் வேறொரு வேலையாக வரவேற்பறைக்கு வர மீண்டும் அனைவரும் ஓட்ட ஆரம்பித்தார்கள்.


“என்ன அக்கா, தங்கைக்கு யாருமே கிடைக்கலையா?” என்று கேட்டான் சத்யன்.


“அதான் நீ இருக்கியே’ என்று அனிதா சத்யனைப் பார்க்க, “ஐயோ நானில்லப்பா” என்று பயந்தது போல நடித்தான்.


“நீ வந்து கெஞ்சினாக் கூட எங்கப்பா உனக்கெல்லாம் பொண்ணு தர மாட்டார்.”


“அது இந்த ஜென்மத்துல நடக்கப் போறதுமில்ல, வேணும்னா உன்ன வந்து பொண்ணு கேக்கட்டுமா” என்று அவளது தங்கை ஸ்ரீநிதியைப் பார்த்தான்.


“சை முதல்ல அத்தகிட்ட சொல்லி உங்களுக்கொரு கல்யாணத்த செஞ்சு வைக்கச் சொல்லணும்,” என்றாள் ஸ்ரீநிதி.


“அதத்தான் நானும் கேக்கறேன் சொல்லு எப்பக் கல்யாணத்த வெச்சுக்கலாம்” என்று சத்யன் ஸ்ரீநிதியைக் கேட்ட விதத்தில் அவர்களை அனைவரும் ஓட்ட ஆரம்பித்து விட்டார்கள்.


சிறிது நேரத்திற்குள் நன்கு கூட்டம் வர ஆரம்பிக்க பெண் மற்றும் மாப்பிள்ளையின் நெருங்கிய உறவில் பெரியவர்கள் வரவேற்பறைக்கு வந்து வருபவர்களை உபசரிக்க ஆரம்பித்து விட, இளையவர்கள் மணமேடைக்குப் பக்கம் வந்து விட்டார்கள்.


“என்ன திவ்யா நீ எங்க போற?”


“ஒரு நிமிஷத்துல வர்றேன் அனிதா.”


“பெரியம்மா.”


“என்ன திவ்யா?”


“நான் இன்னும் கொஞ்ச நேரம் மட்டும் இருந்துட்டுக் கிளம்பட்டுமா?”


“என்னமா நீ, இரு எல்லாரும் ஒன்னாவே போய்க்கலாம். இப்பத்தானே வந்தோம் அதுக்குள்ள உனக்கு என்ன அவசரம்?”


“சரி பெரியம்மா, நான் அனிதா கிட்டப் போறேன்.”


“என்ன அம்மாவும், மகளும் ஏதோ பேசிட்டிருக்கீங்க.”


“வாங்க ஆன்ட்டி, நல்லார்க்கீங்களா?”


“இருக்கேன். நீ என்ன பண்ணிட்டிருக்க?”


“பி.இ. முடிச்சுட்டு வீட்ல தானிருக்கேன்.”


“என்னை நல்லா ஞாபகம் வெச்சுட்டிருக்க, ஆனா உறவு முறையைத் தான் மாத்திட்ட நானும் உனக்கு பெரியம்மா முறைதான் ஆகணும்.”


“ஓ, அப்படிங்களா?”


“சரிமா இரு வர்றேன்” என்று அந்தப் பெரியம்மா சொல்ல, “ஹாய் திவ்யா” என்ற குரல் கேட்டுத் திரும்பினாள்.


“ஹாய் ஸ்ருதி வா, எப்படியிருக்க?”


“நான் நல்லா இருக்கேன். உறவு முறையை மாத்தி சொல்றதே உனக்கு எப்பவும் வேலையாப் போச்சு.”


“என்ன பண்றது ஸ்ருதி, இந்த மாதிரி விசேஷசத்துக்கெல்லாம் எப்பவாவது ஒரு தடவை தானே வர்றேன்.”


“என்ன திவ்யா இப்படியொரு காஸ்ட்யூம்ல வந்திருக்க, கல்யாணத்துக்குத் தகுந்த மாதிரி நீட்டா வந்திருக்கலாமே” என்று சிரித்து விட்டுப் போனாள் அந்த ஸ்ருதி,


ஒரு கணம் ஒன்றும் புரியாமல் விழித்தவள், அனைவருமே நன்றாக இருப்பதாகத்தானே சொன்னார்கள் என்று நினைத்துக் கொண்டாள்.


“என்னமா திவ்யா கொஞ்சம் என் கூட வாயேன்.”


“ஏன் ஆன்ட்டி?”


“நான் உங்கிட்ட ஒரு குட்டி பேக் தரப் போறேன். நீ அத கொண்டு போய் ரிஷப்சன்ல நிக்கற அனிதா அம்மாகிட்டக் குடுக்கணும்.”


“சரி ஆன்ட்டி, நீங்க நித்யானந்த்துக்கு என்ன ஆகணும்?”


“நான் அவனுக்கு அத்தை கண்ணா, இருமா நிமிஷத்துல எடுத்துத் தர்றேன்.”


“திவ்யா வா, எப்படியிருக்க?”


“ஆஹா! மாப்பிள்ளை ஸார் நலமா?”


“நான் ரொம்ப நல்லா இருக்கேன். நீதான் கல்யாணத்துக்கு வர்றவங்க எல்லாரையும் உன்னைத் திரும்பிப் பார்க்க வெச்சுடுவ போலிருக்கு.”


“என்ன சொல்றீங்க புரியல” என்று திவ்யா அன்றைய ஹீரோவான கல்யாண மாப்பிள்ளை நித்யானந்திடம் கேட்டுக் கொண்டிருக்க, அந்தக் குட்டி பேக்கோடு வந்தார் நித்யானந்த்தின் அத்தை.


“இந்தா கண்ணா பேசிட்டுப் போகும் போது கொண்டு போய்க் குடுத்துடு, ஆனா கண்டிப்பா அவங்க கைலதான் குடுக்கணும்.”


“சரி ஆன்ட்டி.”


“இல்ல ஸ்ருதி உங்கூடப் பேசிட்டிருந்தாளே திவ்யா.”


“அதெப்படி உங்களுக்குத் தெரியும்?”


“அவ கயமுய வாய்ஸ் தான் எங்கிருந்தாலும் தனியாக் கேக்குமே” என்று அவன் சொல்ல, அதற்குள் யாரோ வந்து மணமகன் தயாரா என்று பார்த்து விட்டுப் போனார்கள்.


“திவ்யா தன்னை விடவும் யாராவது நல்லா இருந்தா அவளுக்குப் பிடிக்காது, பாரு எடுத்து சொன்னாக் கூடப் புரியாத வெகுளியா நீ இருக்க,”


அவன் சொன்னது நிஜமாகவே திவ்யாவுக்குப் புரியவில்லை.


நைட் டைமுக்கு வைரம் தான் எடுப்பா இருக்கும் என்று ஒரு மனதாக அனைவரும் சேர்ந்து முடிவு செய்து, ஒரு பெரிய வெள்ளைக் கல் பதித்த வைர ஆரத்தைத் தேர்ந்தெடுத்து எடுத்து வந்தார்கள்.


“அடப்பாவமே எனக்குப் போடத்தானா இத எடுத்துட்டு வர்றீங்க?”


“பின்ன நீதான் மாப்பிள்ளைன்னு தனியாத் தெரிய வேண்டாமா,” என்று அவனது அம்மா வழிப்பாட்டி அந்த வைர மாலையைக் கொண்டு வந்து பேரனுக்குப் போட்டு அழகு பார்த்தார்.


அங்கிருந்த அனைவரும் மிகவும் நன்றாக இருப்பதாகக் கூற, “என் அழகுப் பேரனுக்கு எது போட்டாலும் அதுக்கும் சேத்து அழகு கூடிடும்” என்று சந்தோஷப்பட்டார்.


அப்பொழுதுதான் அங்கு நின்றிருந்த திவ்யாவைப் பார்த்தார்.


“அட திவ்யாப் பொண்ணா, என்னமா இப்படி இளைச் சுட்ட?”


“இல்ல பாட்டி நான் அப்படியே தான் இருக்கேன், நீங்க நல்லார்க்கீங்களா?”


“எனக்கென்னமா குறைச்சல், என்ன நீ கழுத்துல கண்ணுக்கே தெரியாத மாதிரி சின்னதா என்னவோ போட்டிருக்க. இந்த ஜானகி இதக் கூட கவனிக்கலையா?”


“அச்சச்சோ இல்ல பாட்டி. பெரியம்மா நெக்லஸ் தான் போட்டுக்க சொன்னாங்க, நாந்தான் இதுவே சிம்பிளா நல்லா இருக்குன்னு சொல்லிட்டேன்.”


“அது சரி பாக்க ரதி மாதிரி பிரமாதமாத்தான் இருக்க.” அதற்குள் யாரோ வந்து அழைக்க, அவர்களுடன் சென்றார் பாட்டி.


“நித்யானந்த் நிஜமாவே நீங்க சொல்ல வர்றது எனக்குப் புரியல.”


“கண்ணாடில உன்னப் பாத்திருக்கையா நீ?”


“அட என்ன நீங்க, பாக்க கொஞ்சம் நல்லாவும் இருக்கேன்.”


“கொஞ்சமா? தன்னடக்கம் இருக்க வேண்டியது தான் ஆனா இது ரொம்ப அதிகம்.”


நித்யானந்த் தன் மேல் இருக்கும் அக்கறையில்தான் சொல்கிறான் என்பது ஒருபுறம் சந்தோஷத்தைத் தந்தாலும், அதை இந்த நேரத்தில் சொல்லித்தான் ஆக வேண்டுமா என்று திவ்யாவுக்குத் தோன்றவே செய்தது.


போட்டோகிராஃபர் தன் பொருட்கள் சகிதம் உள்ளே வந்தார்.


“என் ஃப்ரண்ட்ஸ் கூட யாரந்த அழகு தேவதைன்னு நம்ம வீட்டு ஃபங்ஷன் போட்டோவப் பார்த்துட்டு நச்சரிச்சாங்க தெரியுமா? சொல்ல வந்த விஷயத்தையே மறந்துட்டேன், எதுக்கும் அந்த ஸ்ருதி கூட கொஞ்சம் யோசிச்சே பழகு” என்றான்.


“சரி நீங்க சொல்றத மனசுல வெச்சுக்கறேன் என்று திவ்யா சொல்லிக் கொண்டிருக்கும் போதே, “அடப் பார்டா புது மாப்பிள்ளையை” என்று நித்யானந்த்தின் தோழர் கூட்டம் ஒன்று உள்ளே வந்தது.


“வாங்கடா, வாங்க.”


“அட, அந்தப் போட்டோ மேடம்!”


“ஆமாம்” என்ற நித்யானந்த், “சரி திவ்யா நீ அதக் கொண்டு போய் குடு” என்றான்.

“கண்ணா இங்க வாயேன்.”


“என்ன ஆன்ட்டி சொல்லுங்க?”


“எனக்குக் கொஞ்சம் தண்ணி வேணும்மா குடிக்கறதுக்கு, எடுத்துட்டு வர முடியுமா?”


“இதோ ஒரு செகண்ட் ஆன்ட்டி” என்று டைனிங் ஹாலுக்கு விரைந்தவள், அங்கு பரிமாறுவதற்குத் தயாராக வைத்திருந்திலிருந்து ஒரு மினரல் வாட்டர் பாட்டிலை எடுத்துக் கொண்டு வந்தாள் திவ்யா.


“ஆன்ட்டி இந்தாங்க,” என்று அதன் மூடியைத் திறந்து கொடுத்தாள்.


தண்ணீரை வாங்கிப் பருகியவர், “ரொம்ப நன்றிமா” என்று திவ்யா கொடுத்த மூடியை வாங்கிப் பாட்டிலுக்கு மூடினார்.


“பரவாயில்ல ஆன்ட்டி, உங்களுக்கு உடம்புக்கு என்ன செய்யுது?”


“உடம்புக்கு முடியாம தான் இருந்தேம்மா, ஆனா இப்ப சரியாயிடுச்சு.”


“டிபன் சாப்பிடிங்களா ஆன்ட்டி?”


“இல்லமா நான் பத்திய சாப்பாடு தான் சாப்பிடணும். அதான் டைனிங் ஹாலுக்குப் போனா சாப்பிடச் சொல்லி கம்பல் பண்ணுவாங்கன்னு உன்னத் தண்ணி கொண்டு வரச் சொன்னேன், ரொம்ப நன்றிமா.”


“அதனால என்ன ஆன்ட்டி, உங்க உடம்புக்கு என்ன பிரச்சனை?”


“ஒரு சின்ன அட்டேக் வந்துடுச்சும்மா, அதான் சாப்பாட்டு விஷயத்துல வீட்ல எல்லாரும் ஒரே கண்டிஷன் போட்டுட்டாங்க. உன் பேர் என்னம்மா?”


“திவ்யா ஆன்ட்டி.”


“நீ சாப்பிட்டாச்சா கண்ணம்மா.”


“நான் சாப்பிட்டாச்சு ஆன்ட்டி” என்று சிறிது வெட்கத்துடன் சொன்னவள், “வேற ஏதாவது வேணும்னா சொல்லுங்க நான் கொண்டு வர்றேன்” என்றாள்.


“வீட்டிலிருந்து புறப்படும் போதே லைட்டா சாப்பிட்டுட்டுத் தான் வந்தேம்மா, இனிக் கிளம்பற வரைக்கும் இந்தத் தண்ணி மட்டும் போதும்.”


“நீங்க மட்டும் தான் வந்தீங்களா ஆன்ட்டி?”


“ஆமாம்மா, என் மகனும், அவனோட அப்பாவும் பிஸினஸ் சம்பந்தமா வெளியூர் போயிருக்காங்க. நாங்க வந்து காலைல கல்யாணத்துக்குப் போய்க்கறோம்னு சொல்லிட்டுத்தான் போனாங்க.”


“அப்படியா ஆன்ட்டி?”


“ஆமாம்மா, நாந்தான் அவங்களுக்கு அலுப்பா இருக்குமேன்னு மனசு கேக்காம கிளம்பி வந்தேம்மா. பையன் கண்டிப்பா ரெஸ்ட் எடுக்கணும்னு சொல்லி கண்டிஷன் போட்டுட்டுப் போயிருக்கான்” என்று சிரித்தவர், “நீ உன்னப் பத்தி எதுவுமே சொல்லலையே” என்றார்.


“நான் ரிலேட்டிவ்ஸ் வீட்ல அதாவது எங்க பெரியம்மா வீட்ல தான் இருக்கேன் ஆன்ட்டி. எனக்கு அம்மா, அப்பா இல்ல சின்ன வயசுலையே இறந்துட்டாங்க” என்றாள்.


“ரொம்ப ஸாரிமா, உன்னக் கஷ்டப்படுத்திட்டேன்.”


“அச்சச்சோ என்ன ஆன்ட்டி பெரிய வார்த்தையெல்லாம் சொல்றீங்க? நான் யதார்த்தமான வாழ்க்கைக்கு எப்பவோ பழகிட்டேன்” என்று சிரித்தாள் திவ்யா.


“உன்கூடப் பேசிட்டிருந்தா மனசுக்கு ரொம்ப நல்லா இருக்குமா, நான் இன்னொன்னு சொல்வேன் செய்வியா?”


ஆர்வத்துடன் “சொல்லுங்க ஆன்ட்டி” என்றாள்.


“வீட்டுக்குப் போன உடனே உனக்குச் சுத்திப் போடச் சொல்லும்மா, என் கண்ணே உம்மேலே பட்டிருக்கும்” என்று சிரித்தார் அவர்.


“போங்க ஆன்ட்டி” என்று வெட்கப்பட்டவளை, தூரத்தில் அனிதா அழைப்பது தெரிந்தது.


“சரி ஆன்ட்டி நான் போய் என்னன்னு கேட்டுட்டு வர்றேன்” என்றவளை, “போயிட்டு வா கண்ணம்மா” என்றார் அவர்.


“என்ன திவ்யா அந்த ஆன்ட்டி கூட ரொம்ப சுவாரஸ்யமா பேசிட்டிருந்த?”


“அவங்கள உனக்குத் தெரியுமா?”


“எனக்குன்னு இல்ல இங்க இருக்கற நிறையப் பேருக்கு அவங்களைத் தெரியும். பெரிய பணக்காரங்க ஆனா கொஞ்சம் கூட பந்தாவே இல்லாம எளிமையாப் பழகுவாங்க.”


“அது சரிதான், ஆமா நீ யார் கூட கடல போட்டுட்டிருந்த?”


“அடப்பாவி பாத்தியா, நானெங்கப்பா பேசினேன் அவர் தான் நான் எங்க போனாலும், பின்னாடியே வந்து, வந்து பேசறார்” என்றாள் வெட்கத்துடன்.


“தெரியுது, தெரியுது. ஆமா எதுக்கு அவர இப்படி அவசியமில்லாம நடக்க விட்ற? ஒரு இடத்துல உக்காந்து பேச வேண்டியது தானே”


“என்ன விளையாட்றயா?”


“யாரு நானா?”


“என்ன திவ்யா நீயே போதும் போலிருக்கே, இதென்ன பீச்சா காத்து வாங்கிட்டுப் பேசறதுக்கு? அதுவும் நம்ம சொந்தங்களெல்லாம் கண்ணுல விளக்கெண்ணையை ஊத்திட்டுத் தப்புக் கண்டுபிடிக்கறவங்க.”


“அதனால தான் சொல்றேன். ஓடிப் புடிச்சு விளையாட்ற மாதிரி எஃபெக்ட் கிரியேட் பண்ணி எல்லாரையும் திரும்பிப் பார்க்க வெக்காதேன்னு.”


“ஆமா நீயே எங்கள இந்த அளவுக்கு நோட் பண்ணியிருக்கியே திவ்யா, அப்ப மத்தவங்கெல்லாம்?”


“ரொம்பக் கவலைப்படாத உன்னவர் தான் உன்னக் காணாம எங்கிட்டக் கேட்டார், அதான் அவர் உன்னப் பாத்துட்டாரான்னு கன்ஃபார்ம் பண்ணிக்கறதுக்காகக் கேட்டேன்.”


“நல்லாப் போட்டு வாங்கற, எனக்கென்னவோ ரொம்ப பயமா இருக்கு திவ்யா.”


“எதுக்குப் பயப்படற? துணிஞ்சதுக்கப்புறம் எதப் பத்தியும் கவலைப்படக் கூடாதுன்னு திருவள்ளுவரே சொல்லியிருக்கார்.”


“ஏய் என்ன நீ, இதுதான் நேரம்னு திருக்குறளெல்லாம் சொல்ற.”


“பின்ன லைஃப்ல இந்த யங் ஏஜ் தான் கொஞ்சம் ஜாலியான நேரம், அதுலயும் கண்ட விஷயங்களுக்காக வெல்லாம் மனசப் போட்டு அலட்டிக்கலாமா?”


“காதலென்ன உனக்குக் கண்ட விஷயமா?”


“உம் மனசப் புண்படுத்தறதுக்காக சொல்லல அனிதா, யாரும் பாத்துக் கேக்கறதுக்கு முன்னாடி, நீயே கொஞ்சம் பாத்து நடந்துக்கோ.”


“நீ சொல்றதும் சரிதான் திவ்யா.”


“இது அட்வைஸ் இல்லமா, உம்மேலே இருக்கற அக்கறையால தான் சொன்னேன் என்ஜாய் யுவர் செல்ஃப்” என்ற சிரித்த திவ்யாவைப் பார்த்தாள் அனிதா.


“என்ன அனிதா?”


“நீ சொன்னத அட்வைஸாவே எடுத்துக்கறேன். அதுவும் சரியான நேரத்துல புரியற மாதிரி சொன்னதுக்கு தேங்க்ஸ் கூட நீ ஏத்துக்கிட்டுத்தான் ஆகணும்” என்று அனிதா சீரியஸாக சொல்ல, “சரிப்பா ஏத்துக்கறேன்” என்று தன் முகத்தையும் தோழியின் முக பாவனையைப் போலவே வைத்துக் கொண்டு திவ்யா சொல்ல இருவரும் தங்களை மறந்து சிரித்தனர்.


“திவ்யா எனக்கு உன்னப் பாத்தா சில சமயம் பொறாமையாக் கூட இருக்குடி.”


“ஏனோ?”


“வெகுளியா சின்னப் பொண்ணாவும் நடந்துக்கற, அதே சமயத்துல பெரிய மனுஷி மாதிரி விரவமாவும் பேசற,”


“சரி அறுக்காத, எதுக்கு அனிதா என்னக் கூப்பிட்ட?”


“நீ எனக்கொரு ஹெல்ஃப் பண்ணனும் திவ்யா.”


“சொல்லு.”


“நீ இப்ப படுத்துக்கறதுக்கு வீட்டுக்குப் போகக் கூடாது, என் கூட மண்டபத்துலையே இருந்துக்கணும்.”


“இருக்கலாம் தான், ஆனா நான் முகூர்த்தத்துக்குப் போடற டிரெஸ் எடுத்துட்டு வரலையே.”


“நானும் தான் எடுத்துட்டு வரல, காலைல நேரத்துல வர்றவங்ககிட்ட எடுத்துட்டு வரச் சொல்லிடலாம்.”


“அது கஷ்டம், நான் இன்னும் எடுத்தே வைக்கல. அதோட நானே இன்னும் எந்த டிரெஸ் காலைல போடறதுன்னு டிஸைட் பண்ணவே இல்லை. உனக்கென்னமா உன்னவர் கூட போன்ல பேச ஆரம்பிச்சா டைம் போறதே தெரியாது.”


“அதெல்லாம் சரிதான், நீ என் கூட இரேன் திவ்யா.”


“இல்லமா, நான் காலைல வர்றதே சந்தேகம் தான்.”


“ஏன், சரி இப்ப வீட்டுக்குப் போயிட்டு காலைல கண்டிப்பா வந்துரு. ஏய் அந்த மேனாமினுக்கி வர்றா திவ்யா.”


“அது யாரு?”


“ஸ்ருதி தான். எப்படித்தான் ஆளுக்கும், பேருக்கும் சம்பந்தமே இல்லாம இப்படி ஒரு பேர வெச்சாங்களோ” என்று அனிதா சொல்லிக் கொண்டிருக்கும் போதே அவள் அருகில் வந்து விட்டிருந்தாள்.


“என்னப்பா ரெண்டு பேரும் கிளம்பத் தயாராகிட்டிங்க போலிருக்கு.”


“ம் ஆமாம். அதுக்குள்ள நீ தூரத்துல வர்றத உன் டிரஸ் பளிச்சுன்னு எடுத்துக் காட்டுச்சு, அதான் உங்கூடப் பேசலாமேன்னு நின்னோம்” என்றாள் அனிதா.


“தேங்க்ஸ் அனிதா என் டிரெஸ் அழகா இருக்குன்னு சொன்னதுக்கு” என்றாள் ஸ்ருதி.


நானென்ன அப்படியா சொன்னேன் என்பதைப்போல் அனிதா கண்களில் சிரிப்புடன் புருவத்தை உயர்த்தி திவ்யாவைப் பார்க்க, ஸ்ருதி எதிர்மறைப் பொருள் கொண்டு விட்டதை நினைத்து திவ்யாவும் வந்த சிரிப்பை சிரமப்பட்டு அடக்கிக் கொண்டாள்.


“ஆமாம் ஸ்ருதி உனக்கு இந்த டிரெஸ் ரொம்ப அழகா இருக்கு” என்று அந்த உனக்குவில் சற்று அழுத்தம் கொடுத்து அனிதா சொன்ன விதமும், அதைத் தொடர்ந்து வந்த சிரிப்பை அவள் முடிந்த அளவு மறைக்க முயன்றதும் ஸ்ருதியின் கண்களிலிருந்து தப்பவில்லை.


தன்னையா கிண்டல் செய்கிறார்கள் என்று கறுவியவள், அதை அவர்களிடம் காட்டிக் கொள்ளாமல் மறைத்துத் தானும் சிரித்து வைத்தாள்.


“என்ன பண்றது அனிதா? அழகாப் பாத்துப் பாத்து வாங்கறதுக்குப் பணமும், அதை ஆசையா எடுத்துக் கொடுக்கறதுக்கு அம்மா, அப்பாவும் நமக்கெல்லாம் இருக்காங்க. ஆனா நம்ம திவ்யாவுக்குத் தான் பாவம் எந்த வழியுமில்ல” என்று தாராளமாகப் பரிதாபப்பட்டாள் ஸ்ருதி.


அதற்கு அனிதா பதில் சொல்ல வாயெடுக்க, பதில் தர வேண்டாம் என்பதைப் போல் அவள் கையை அழுத்தினாள் திவ்யா.


“எனக்கு முகத்துக்கு மஸாஜ் செஞ்சுக்க வேண்டிய வேலையெல்லாம் இருக்கு, நான் கிளம்பறேன் அனிதா” என்று அனிதாவிடம் மட்டும் சொல்லிவிட்டு ஒரு வழியாகக் கிளம்பினாள் ஸ்ருதி.


“ஏன் திவ்யா என்னப் பேச விடாமத் தடுத்த?”


“எதுக்கு அனிதா பேசணும்? நாம சொன்னத தமாஷா எடுத்துட்டுப் போயிருக்கலாம், அத விட்டுட்டு அர்த்தமில்லாமப் பேசறவளுக்கு நாம பதில் கொடுத்துட்டிருந்தா நாமளே அவளோட வார்த்தைகளுக்கு அர்த்தத்தை ஏற்படுத்திக் கொடுக்கற மாதிரி.”


“அதுக்காக அவள சும்மா விட்டிருக்கலாமா? என்ன நீ விட்டிருந்தா அவளுக்கு உறைக்கற மாதிரி நச்சுன்னு ரெண்டு வார்த்தையாவது கேட்டிருப்பேன்.”


“அப்படி என்ன இல்லாதத சொல்லிட்டா, அவ சொன்னது உண்மை தானே.”


“என்ன நீ? சரி அப்படியே இருந்தாலும் நாம ரெண்டு பேரும் தானே சிரிச்சோம், ஆனா போகும் போது உங்கிட்ட சொல்லிக்காமலே போறாளே.”


“உப்புப் பெறாத விஷயத்துக்கெல்லாம் போய் நீ ரொம்ப எனர்ஜிய வேஸ்ட் பண்ற.”


“உன் அழகைப் பார்த்துத்தான் அவளுக்கு எப்பவுமே பொறாமை, எப்படியோ என் திவ்யாவுக்குக் கடவுள் இதையாவது தாராளமாக் கொடுத்தாரே” என்றாள் நெகிழ்ச்சியாக.


‘கடவுள் இதையும் கொடுக்காமலே இருந்திருக்கலாம், ஸ்ருதி போல இன்னும் சிலர் தன்னை வெறுத்து ஒதுக்காமலாவது பழகியிருப்பார்கள்’ என்று நினைத்துக் கொண்டாள் திவ்யா.


ஒரு வழியாக இரவு வீடு வந்து சேர்ந்தவளுக்கு, குளித்து முடித்து பிரஸ் செய்ததெல்லாம் ஏதோ கனவாக இருக்குமோ என்று நினைக்குமளவிற்கு, படுக்கையில் விழுந்ததும் தூக்கம் வந்து கண்களைத் தழுவிக் கொண்டது.

“ஷ் அப்பாடா.”


“என்னமா இவ்வளவு சோம்பல் உங்களுக்கு?” என்று தாயிடம் கேட்டான் அர்விந்த்.


“கேட்டு என்ன செய்யப் போறே, படிக்கறதத் தவிர மத்த எல்லாத்தையும் பாரு.”


“உங்களுக்குத் தான் என்னத் திட்றதுன்னா ரொம்பப் பிடிக்குமே, எல்லா வீட்லையும் கடைசிக் குழந்தைக்குத்தான் செல்லம் அதிகமா இருக்கும். ஆனா இந்த வீட்ல எதிர்ப்பதமா இருக்கு.”


“என்னடா ஏதோ புலம்பிட்டிருக்க?” என்று உள்ளே வந்தார் அர்விந்த்தின் தந்தை.


“அதெல்லாம் இல்லப்பா, இன்னைக்கு என்ன டிபன்னு கேட்டுட்டிருந்தேன்.”


“எப்பவும் அதுலையே இரு” என்று தந்தை சொல்லி விட்டுப் போக, “இதுக்கு நீங்களே பரவாயில்லம்மா” என்றான்.


“சரி அதெல்லாம் இருக்கட்டும், படிக்கற வேலையப் பாரு அர்விந்த்.”


“அம்மா எனக்கு ரெண்டாயிரம் பணம் வேணும்.”


“என்னடா அம்பது, நூறுன்னு தானே உங்கம்மாகிட்ட வாங்கிட்டிருந்த, அதுவே இப்ப ரெண்டாயிரத்துல வந்து நிக்கிதா.”


“டிரெஸ் ரெண்டு ஸெட் எடுக்கணும்பா” என்றவன், “சரி நான் போய் சாப்பிட்றேன்” என்று எழுந்து சென்றான்.


“துணி எடுக்கறதுக்கா இவ்வளவு பவ்யமாக் கேக்கறான்?”


“ஆமாங்க, நேத்தே கேட்டான்.”


“இந்தக் காலத்துப் பசங்கள முழுசா நம்ப முடியாதும்மா, எதுக்கும் அவம்மேல ஒரு கண் வெச்சுக்கோ.”


“என்னங்க இப்படிச் சொல்றீங்க, அவன் கேட்டா மனசு கஷ்டப்படுவான்.”


“எல்லாமே சேர்ற கூட்டுதான். எல்லாப் பசங்களுமே தனித்தனியா நல்லவங்க தான், ஆனா எல்லாரும் ஒன்று சேரும்போது தான் புத்தி சரியா வேலை செய்யாமப் போகும்.”


“அது சரிதாங்க.”


“அதோட இவன் ஃப்ரண்ட்ஸ் மேலயும் எனக்கு நல்ல அபிப்ராயமில்ல.”


“சரிங்க நான் பாத்துக்கறேன், நீங்களும் வந்து டிபன் சாப்பிடலாமே.”


“கொஞ்ச நேரம் பேப்பர் படிச்சுட்டு வர்றேன் நீ போய் எடுத்து வை” என்று அவர் சொல்லிக் கொண்டிருக்க, அவர் முன்பு தயக்கத்துடன் வந்து நின்றாள் திவ்யா.


“என்னம்மா?”


“பெரியப்பா நேத்து யோசிச்சு சொல்றேன்னு சொன்னீங்க” என்றாள் தயக்கத்துடன்.


“ஓ அதுவா. அப்படி நான் சொன்னதே மறைமுகமா வேண்டாம்னு சொல்றதுதான்னு உனக்குப் புரியலையா” என்று அவர் திவ்யாவைப் பார்க்க, அவள் பெரியம்மாவைப் பார்த்தாள்.


“அப்படி உனக்கு இங்க என்ன குறை?”


“அப்படியெல்லாம் எதுவும் இல்ல பெரியப்பா” என்றாள் அவசரமாக.


“பின்ன ஏம்மா உனக்கிந்த எண்ணம்?”


“காசுக்கு வழியில்லாதவங்க தான் வேலைக்குப் போகணும்னா இன்னைக்கு நாட்ல வேலைக்குப் போயிட்டிருக்கறவங்கள்ள, பாதிப் பேருக்கும் மேல வீட்லதான் இருக்கணும்” என்றார் திவ்யாவின் பெரியம்மா.


“என்னமா உன் பெரியம்மாவப் பேசி சம்மதிக்க வெச்சுட்டப் போலிருக்கு?”


“இல்லைங்க அவ எங்கிட்ட எதுவும் கேக்கல, அவ நேத்து உங்ககிட்டக் கேட்டதப் பாத்துட்டுத்தான் அவ ஆசப்படறதுலயும் தப்பில்லைன்னு சொல்றேன்.”


“தப்பு இல்ல சரிதான். ஆனா எப்படி சரின்னு சொல்ற?”


“ஆமாங்க வேலைக்குன்னு போயி நாலு பேரப் பார்க்கும்போது நம்ம கஷ்டம் பெரிசாத் தெரியாது, சொந்தக் கால்ல நிக்கும் போது தன்னம்பிக்கை வளரும்.”


“அதுக்காக நானிங்க கஷ்டப்பட்டுட்டிருக்கேன்னு சொல்லல பெரியப்பா, இவ்வளவு நாளும் படிப்பு அது இதுன்னு இருந்துட்டு இப்ப ஃபுல் டைமும் வீட்ல சும்மா இருக்க ரொம்பக் கஷ்டமா இருக்கு.”


“அது சரி தாங்க, வீட்ல இவ மட்டும்தானே பகல் முழுக்க இருக்கா.”


“உங்களுக்குப் பிடிக்கலேன்னா நான் வேலைக்குப் போற எண்ணத்தையே இனிமேல் விட்டுர்றேன் பெரியப்பா,” என்றாள் திவ்யா.


“அதுக்கும் மேல அவளோட அம்மா, அப்பா இருந்திருந்தாலும் அவளோட ஆசைக்கு நிச்சயமா தடை சொல்லியிருக்க மாட்டாங்க” என்று மனைவி சொல்லிக் கொண்டிருக்கும் போதே இடைமறித்தார் ராகவன்.


“நான் இந்த அளவுக்கு யோசிக்கல, நீ வேலைக்கு தாராளமாப் போம்மா.”


தேங்க பெரியப்பா என்று சந்தோஷமாக சொன்னவள் திரும்பவும் தயங்கினாள்.


“என்னமா, திரும்பவும் என்ன?”


“இன்னைக்கு ஒரு கம்பெனில இருந்து இன்ட்டர்வியூக்கு வரச் சொல்லிக் கார்டு வந்திருக்கு, உங்களக் கேக்காம ரெஸ்யூம் அனுப்பினது தப்புத்தான்.”


“அதுல தப்பு எதுவும் இல்ல.”


அப்படிச் சொன்ன பெரியப்பாவைக் குற்ற உணர்ச்சியுடன் பார்த்தாள்.


“ஆமாம்மா, அப்படி நீ அனுப்பாம இருந்திருந்தா இந்த ஆறு மாசமாத் தயங்கின மாதிரி இன்னும் தயங்கிட்டேதான் இருந்திருப்ப. ஒரு நல்ல கம்பெனில இருந்து இண்ட்டர்வியூக்கு வரச் சொன்னதுனால தான் நீயும் தைரியமா இந்தப் பேச்சையே எடுத்த.”


“ஆமாம் பெரியப்பா.”


“இண்ட்டர்வியூ எத்தனை மணிக்குமா?”


“பத்து மணிக்குப் பெரியம்மா.”


“நல்லாப் பண்ணிட்டு வேலையோட வாம்மா” என்றவர், “டிரைவரைக் கார் எடுக்கச் சொல்லி போயிட்டு வா” என்றார்.


“எனக்கு அப்படியே கொஞ்சம் ஷாப்பிங் போக வேண்டிய வேலையும் இருக்கறதால, நானே கார் எடுத்துட்டுப் போயிட்டு வரட்டுமா பெரியம்மா.”


“சரிமா உன்னிஷ்ட்டப்படி செய்,” என்று அங்கிருந்து நகர்ந்தார் அவர்.


“ஜானகி.”


“என்னங்க?”


“திவ்யாவுக்குப் பணம் எவ்வளவு வேணுமோ கேட்டுக் குடு” என்று மனைவியிடம் சொல்லிவிட்டு. பேப்பர் படிப்பதில் முனைந்தார்.

“என்னமா நீங்க, இனிமே நானெதுவும் கேக்க மாட்டேன் விட்டுடுங்க.”


“நானும் இனிமேல் இப்படி நடக்காதுன்னு சொல்லிட்டனேப்பா, நீ அதக் காதுலையே வாங்கிக்க மாட்டேங்கறயே” என்றார் அவன் தாய் ஆதங்கத்துடன்.


“உங்களுக்கு ஹெல்த் விஷயத்துல எப்பவுமே அலட்சியம் தான்.”


“சரி இனிமேல் இல்ல, இப்ப என்னை என்ன தான் செய்யச் சொல்ற?”


“தப்பா எடுத்துக்காதீங்கம்மா” என்று தாயருகில் வந்து அவரது கையைப் பிடித்து அழுத்தியவன், “உங்க கையால ஒரு காபி வேணும்” என்று சிரித்தான்.


“ஆபீஸ்லையும் இப்படி அடிக்கடி சிரிக்கலாமேப்பா” என்று கேட்ட தாயைப் பார்த்தான் ஹரி கிருஷ்ணன்.


“நீங்களே சொல்லிட்டிங்களேம்மா, இனி அதுக்கு அப்பீலே கிடையாது.”


“ஆஃபீஸ்ல உன்னப் பாத்தாலே எல்லாரும் பயந்துக்கறாங்க போலிருக்குப்பா” என்று அவன் தந்தை பால கிருஷ்ணன் சொல்ல, “நானென்ன பாக்க அவ்வளவு பயங்கரமாவா இருக்கேம்மா” என்று தாய் கொடுத்த காபியை வாங்கிக் கொண்டான்.


மகன் தன் நிர்வாகத்தில் தந்தைக்குத் திருப்தியில்லையென்று நினைத்து விடுவானோ என்று மேலும் சில விளக்கங்களைக் கொடுத்தார் அவர்.


“நான் பாத்துட்டு இருந்தத விட நீ பல மடங்கு நல்லாவே நிர்வாகம் பண்றப்பா” என்று மகனை மனதாரப் பாராட்டினார் பாலகிருஷ்ணன்.


அவர் அதை வாய் வார்த்தையாக சொல்லவில்லை என்பது அவனுக்கும் தெரியும்.


ஹரி கிருஷ்ணனின் நிர்வாகத்தின் கீழ் வேலை செய்யும் அனைத்து ஊழியர்களுக்கும், அவனிடம் வேலை செய்வது பெரிய சவாலாகவே இருந்தது.


அதே போல சம்பளத்தையும் இரண்டு மடங்காக்கினான். ஓரளவு நன்றாகவே போய்க் கொண்டிருந்த தந்தையின் கம்பெனியைத் தனது நிர்வாக உத்திகளால், அதைவிடப் பல மடங்கு பிரமாதமாக ஓடச் செய்தான்.


ஆனாலும் பாலகிருஷ்ணனால் தேர்ந்தெடுக்கப்பட்டு அவரது வேகத்திற்கு மிக நன்றாகவே ஈடு கொடுத்தவர்களுக்கு, அவரது மகனான, சிறிய எம்.டி. ஹரி கிருஷ்ணனின் வேகம் ஒரு பெரிய சவாலாகவே இருந்தது.


போகப்போக அவனுக்கேற்றவாறு அனைவரும் மாறிக் கொண்டிருந்தாலும், திருப்தியளிக்காதவர்களிடம் மகன் தன் கண்டிப்பைக் காட்டவே செய்கிறான் என்பதை பாலகிருஷ்ணன் அறியாமல் இல்லை.


அதை நேரடியாக சொல்வதற்குத் தந்தை கூடத் தயங்குவதுதான் ஹரிக்கு வேடிக்கையாக இருந்தது. ஆனாலும் அதை அவ்வப்பொழுது தந்தையிடம் சொல்வது யாரென்பதை அறிய பிரமாத மூளை தேவையிருக்கவில்லை.


சில சமயங்களில் செய்வதறியாது திகைத்துத் தந்தையிடம் ரங்கநாதன் அங்கிள் கருத்துக் கேட்பதை ஹரி கிருஷ்ணன் நன்றாகவே அறிவான்.


தனது நிர்வாகத்தின் கீழ் இருந்து கொண்டே அவர் அப்படிச் செய்வதில் ஹரிக்கு ஒருபுறம் விருப்பமில்லை என்றாலும், தனது எம்.டி. மேல் குற்றம் சொல்லும் எண்ணத்துடன் அவரோ அல்லது மகன் மேல் குற்றம் கண்டுபிடித்து விடும் மனப்பான்மையுடன் தந்தையோ அதைச் செய்யவில்லையென்பதால் கண்டும் காணாமல் இருந்தான்.


அனைத்திற்கும் மேல் தனது தந்தையே மிகவும் சிரமப்பட்டு உழைத்து இந்தத் தொழிலை உருவாக்கி இந்த அளவுக்குக் கொண்டு வந்திருக்கிறார் என்பதோடு, அவர் ஒன்றும் முழுமையாக நிர்வாகப் பொறுப்பிலிருந்து விலகி விடவுமில்லை.


படித்து முடித்துவிட்டுத் தந்தையின் விருப்பத்திற்காகத் தொழிலுக்குள் காலடி எடுத்து வைத்திருந்தாலும், ஹரி கிருஷ்ணனின் நிர்வாகப் பார்வைக்குக் கிள்ளி எறிய வேண்டிய எத்தனையோ களைகள் செழித்து வளர்ந்து கொண்டிருந்தது பட்டது.


முதலில் தந்தையின் விருப்பத்தைக் கேட்டுத்தான் சில மாற்றங்களைச் செய்தான். மகனின் வரவால் மேலும், பல மடங்கு நன்றாகத் தொழில் நடந்த நிம்மதியில் அனைத்தையும் மகனது கையில் ஒப்படைத்துவிட்டு, சில காலம் தன்னை ஓய்வெடுக்க விடுமாறு கேட்டுக் கொண்டு தொழிலில் இருந்து விலகி இருந்தார் பால கிருஷ்ணன். ‘

